Nafarroako Parlamentuko Mahaiak, 2022ko irailaren 5ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Izquierda-Ezkerra talde parlamentario mistoak aurkezturiko mozioa, zeinaren bidez Nafarroan banku publiko bat sortu beharra dagoela erabakitzen baita.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA
Izquierda-Ezkerra talde parlamentario mistoko eledun Marisa de Simón Caballero andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko:
Nafarroako Kutxa zen Nafarroan ekonomia- nahiz banku-jarduera handiena zeukan finantza entitatea; Nafarroako familiei eta gizarte- eta enpresa-sarearekiko konpromiso sendoa zeukan, Nafarroako Gobernuak kontrolatutako interes publikoko entitate bat baitzen.
Kutxa desagertu zenean hutsune bat geratu zen, albait azkarren bete beharko litzatekeena Nafarroaren garapen sozialaren eta ekonomikoaren mesedetan.
Horrenbestez, Nafarroako Gobernuak helburu lehenetsi modura hartu beharko luke Nafarroaren garapen sozial eta ekonomikoaren nahiz Nafarroako produkzio-sarearen zerbitzuan jardunen duen banku publiko bat bezalako finantza-tresna publiko bat berreskuratzea.
Banku-sektore pribatuak ez die erantzuten gure gizarteko sektore garrantzitsu askoren finantzaketa-premiei.
Hori da familia eta gazte askori gertatzen zaiena, ukatu egiten baitzaie etxebizitza bat erosteko finantzaketa, edo baita jarduera bat abiarazi nahi duten autonomoei edo ekintzaileei ere.
Banku publiko bat berreskuratzeak, halaber, lehia ezarriko lioke 2008an hasitako krisitik heldu den banku-oligopolio pribatuari. Oligopolio hori milaka pertsonari ari zaie ixten edo larriki zailtzen banku zerbitzuetara iristea, bulegoak itxiz, arreta presentziala gero eta gehiago mugatuz eta abusuzko banku-komisioak ezarriz.
Horra banku publiko bat berreskuratzeko, eta azkar berreskuratzeko, arrazoiak.
Juridikoki bideragarria da, Nafarroako Gobernuak joan den legegintzaldian eskatu zuen txostenak frogatu zuenez. Behar dena borondate politikoa da.
Eta jakin nahi dena baldin bada ea zer funts baliatuko den Nafarroan banku publiko bat kapitalizatzeko, hona erantzuna: Nafarroako Kutxa mailegu-entitate gisa desagertzeko prozesutik heldu den hondar-ondarea balia daiteke horretarako. Ondare handia da, ehunka milioi eurokoa, Nafarroako gizartearena dena eta Nafarroako Gobernuak Nafarroako Kutxa Fundazio Bereziaren bidez kontrolatzen duena. Hortaz, ondare publiko bat da, Nafarroako Gobernuak Nafarroan banku publiko bat abian jartzeko balia dezakeena.
Horregatik aurkezten dugu erabaki proposamen hau:
Nafarroako Parlamentuak erabaki du Foru Komunitatearen garapen ekonomiko eta sozialaren zerbitzura lan eginen duen Banku Publikoa sortu beharra dagoela Nafarroan, eta Nafarroako Gobernua premiatzen du helburu hori lehenbailehen gara eta bete dezan.

